Dhammaniyama Sutta

Toktok long law bilong Dhamma

Mi, Ananda, bin harim olesem:

Wanpela taem Klia Save Man i bin stap klostu long Savatthi long bus bilong Jeta long monastery bilong Anathapindika.

Emi bin toktok long ol monks o bhikkhus olesem: Sapos i gat wanpela Tathagata o Buddha i stap, o sapos i nogat wanpela Tathagata o Klia Save Man i stap, i mas i gat dispela law bilong Dhamma i stap. 

Em i olesem: olgeta samting i save kamap bihaenim nadapela samting i no save stap wankaen, ol i save chenis. 

Wanpela Tathagata i opim ai bilong em pinis na em i kisim klia save pinis, na em i save tokaut na toktok klia na skulim ol man olesem: olgeta samting i save kamap bihaenim nadapela samting i no save stap wankaen, ol i save chenis. Sapos i gat wanpela Tathagata i stap o nogat, dispela law i save stap: olgeta samting samting i save kamap bihaenim nadapela samting i no save stap wankaen na i save wokim hevi o em i dukkha.

Wanpela Tathagata i opim ai bilong em pinis na em i kisim klia save pinis, na em i save tokaut na toktok klia na skulim ol man olesem: olgeta samting i save kamap bihaenim nadapela samting i no save stap wankaen, em i dukkha.

Monks, sapos i gat wanpela Tathagata o Klia Save Man i stap o nogat, dispela law i save stap: olgeta samting i save kamap bihaenim nadapela samting i no gat wanpela samting i stap wankaen insaet long em na i nogat wanpela em iet o mi iet i stap, nogat.

Wanpela Tathagata i opim ai bilong em pinis na em i kisim klia save pinis, na em i save tokaut na toktok klia na skulim ol man olesem: olgeta samting i nogat wanpela samting i stap wankaen, na i no save chenis, insaet long ol. Em i no em iet, nogat.

Wanpela Tathagata i opim ai olgeta pinis na emi kisim klia save pinis. Em i save tokaut na toktok klia na skulim ol man olesem: Ol dispela samting, ol i no ol iet o em iet, nogat.

Dispela Klia Save Man i bin toktok olesem na ol monks i bin hamamas tru long toktok bilong em.

